Borgarráðsfulltrúar Sjálfstæðisflokks óska bókað:
Nú liggur fyrir að áform síðustu mánuða um leiðir til að tryggja endurfjármögnun OR hafa ekki gengið eftir.  Ástæða þess er ekki að fullu skýrð, en eins og fram kemur í samantekt forstjóra OR virðast þau vilyrði sem fyrirtækið hafði fyrri hluta árs 2010 um fyrirgreiðslu lánastofnana hafa ,,gjörbreyst til hins verra” síðari hluta sama árs svo vitnað sé beint til orða forstjórans. Þessi staða er því miður hvorki í samræmi fyrri væntingar né áform núverandi stjórnar sem hefur nú í tæpt ár farið með verkefnið og m.a. gripið til harkalegra aðgerða gagnvart borgarbúum með þeim rökum að það myndi tryggja endurfjármögnun. Þær yfirlýsingar hafa ekki gengið eftir og því verða eigendur nú að finna aðrar leiðir en lántökur til að fjármagna fyrirtækið næstu árin. 

Þær aðgerðir sem meirihlutinn hefur nú kynnt gera ráð fyrir það geti gengið eftir, sem segir talsvert um styrk fyrirtækisins, sem forsvarsmenn sama meirihluta hafa kosið að tala um með óábyrgum og óvönduðum hætti allt frá því þeim var falið að leiða það stóra verkefni.   Einnig sýnir það hversu sterkur bakhjarl borgarsjóður er, sem ræðst einkum af því að strax eftir efnhagshrun hóf Reykjavíkurborg að byggja upp sérstakan sjóð sem hefði yfir að ráða 10-12 milljörðum til að verja fyrirtækið. Sú fyrirhyggja sem borgarstjórn sýndi með þeirri aðgerð nýtist nú og mun miðað við útreikninga fjármálastjóra ekki ógna lausafjárstöðu borgarinnar né þeirri ávöxtun sem borgin á að njóta af slíkri fjárhagsstöðu.

Um það er ekki deilt að OR verður að endurskoða allan sinn rekstur, hagræða á öllum sviðum og tryggja að rekstur fyrirtækisins snúist um kjarnastarfsemi þess og ekkert annað.  Þetta hefði þurft að gera, óháð þeirri stöðu sem nú er upp komin, enda er það eina færa leiðin fyrir fyrirtækið. Áform um áframhaldandi hagræðingu, sölu eigna og frestun framkvæmda virðast því skynsamleg þrátt fyrir að nákvæmar upplýsingar liggi ekki fyrir.  Víkjandi lán eigenda til fyrirtækisins virðist einnig geta nýst fyrirtækinu, þrátt fyrir að erfitt sé á grundvelli fyrirliggjandi upplýsinga að meta hvort nákvæmlega þetta fyrirkomulag sé hentugast fyrir borgarsjóð.
Hvað varðar endurteknar og stórfelldar hækkanir á borgarbúa er hér alltof langt gengið, en miðað við þær upplýsingar sem fengist hafa munu þær hækkanir auka kostnað meðalfjölskyldu í borginni um 18 – 30.000 á ári.  Áhrifin á fyrirtæki liggja ekki ljós fyrir.   Slíkar hækkanir sem allar koma til framkvæmda strax munu bitna illa á borgarbúa og eru óverjandi. Farsælla hefði verið að fara hægar í slíkar hækkanir eða hraða öðrum aðhaldsaðgerðum fyrirtækisins.

Frá efnahagshruni 2008 hefur það verið verkefni borgaryfirvalda að tryggja rekstur OR og minnkandi umsvif í góðu samstarfi og með hagsmuni borgarbúa að leiðarljósi.  Þetta hefur að mestu tekist, þrátt fyrir ólíkar pólitískar skoðanir um hlutverk fyrirtækisins og umfang. Núverandi meirihluti hefur því miður kosið að fara aðrar og sínar eigin leiðir í þessu máli, líkt og svo mörgum öðrum.  Aðgerðirnar sem hér eru kynntar hafa þannig því miður fengið ónóga umfjöllun bæði í stjórn OR og í borgarráði, auk þess sem þær hafa hvorki verið kynntar né ræddar á vettvangi borgarstjórnar. Skortur á samráði, lítil aðkoma minnihlutans og vöntun á nauðsynlegum upplýsingum um svo stóra ákvörðun, valda því að borgarfulltrúar Sjálfstæðisflokksins geta ekki tekið þátt í því að vísa málinu til fullnaðarafgreiðslu borgarstjórnar.

